
EŻEKUTTIV    
  

 

Dipartiment Tematiku għad-Drittijiet taċ-Ċittadini u l-Affarijiet Kostituzzjonali 
Direttorat Ġenerali għall-Politiki Interni 

PE 694.782 - Ġunju 2021 
    

 

SOMMARJU EŻEKUTTIV 
Studju għall-Kumitat JURI  

L-użu ta' SLAPPs biex jiġu Msikkta Ġurnalisti, NGOs u s-Soċjetà 
Ċivili 
Il-Konvenzjoni Ewropea dwar id-Drittijiet tal-Bniedem tistabbilixxi obbligu pożittiv biex tiġi salvagwardjata l-
libertà tal-midja pluralista u biex "jinħoloq ambjent favorevoli għal parteċipazzjoni fid-dibattitu pubbliku". Il-
kawżi Strateġiċi Kontra l-Parteċipazzjoni Pubblika (SLAPP), li huma forma ta' kawża ta' ritaljazzjoni maħsuba 
biex tiskoraġġixxi l-libertà tal-espressjoni dwar kwistjonijiet ta' interess pubbliku, jikkostitwixxu theddida 
sinifikanti għat-twettiq ta' dan l-obbligu.  

Bil-limitazzjoni tal-iskrutinju ta' kwistjonijiet ta' interess pubbliku, kemm jekk ikunu ta' tħassib ekonomiku jew 
politiku, is-SLAPPs għandhom ukoll effett ta' ħsara fuq il-funzjonament tas-suq intern, kif ukoll fuq l-istat tad-
dritt fl-Unjoni Ewropea. Madankollu, filwaqt li bosta ġuriżdizzjonijiet barra mill-Unjoni Ewropea adottaw 
leġiżlazzjoni anti-SLAPP, l-ebda Stat Membru tal-Unjoni għadu ma għamel dan. L-anqas l-Unjoni nnifisha 
għadha ma adottat kwalunkwe leġiżlazzjoni li tiskoraġġixxi l-użu tas-SLAPPs Għalhekk teżisti lakuna sinifikanti 
fl-integrità tal-ordinament ġuridiku tal-Unjoni. 

Fl-2021, il-Kummissarju għad-Drittijiet tal-Bniedem tal-Kunsill tal-Ewropa osserva li, filwaqt li s-SLAPPs 
mhumiex fenomenu ġdid, il-firxa tal-problema qed tiżdied u qed toħloq theddida sostanzjali għal-libertà tal-
espressjoni. Għalhekk jeħtieġ intervent leġiżlattiv b'saħħtu fl-Unjoni Ewropea bil-għan li jitwaqqaf il-fluss ta' 
litigazzjoni li huwa maħsub biex irażżan il-parteċipazzjoni tal-pubbliku fi kwistjonijiet ta' interess pubbliku.  

Filwaqt li l-mudelli leġiżlattivi adottati fl-Istati Uniti, il-Kanada u l-Awstralja huma istruttivi fir-rigward tal-
istruttura ġenerali tar-riforma ġuridika tal-UE, il-leġiżlazzjoni tal-UE tkun teħtieġ l-artikolazzjoni bir-reqqa ta' 
definizzjonijiet u metodi ta' analiżi personalizzati. Dan għandu jkun ikkaratterizzat minn approċċ distint li jislet 
mill-prattika tajba minn ġuriżdizzjonijiet barra mill-Unjoni Ewropea, iżda li madankollu jirrikonoxxi l-
karatteristiċi uniċi tal-ordinament ġuridiku tal-UE u t-tradizzjonijiet ġuridiċi tal-Istati Membri tagħha. 

Barra minn hekk, l-intervent leġiżlattiv irid jiġi fformulat b'tali mod li jagħti s-setgħa lill-qrati nazzjonali li jiksbu 
l-eżitu intenzjonat ta' ċaħda rapida ta' kawżi mingħajr ma ssir ħsara lid-drittijiet leġittimi tar-rikorrenti biex 
jaċċedu għall-qrati. Leġiżlazzjoni anti-SLAPP imfassla sew tagħti lir-rikorrent l-opportunità li jippreżenta talbiet 
leġittimi lill-qorti u għalhekk tissodisfa r-rekwiżiti tal-Artikolu 6 tal-KEDB. Mhux talli ma xxekkilx l-aċċess għall-
qrati għall-partijiet, iżda l-leġiżlazzjoni anti-SLAPP tiddiswadi l-użu ħażin tal-proċedura ċivili b'mod li jimpedixxi 
lill-konvenuti milli jartikolaw difiża skont id-dritt tal-UE u l-istrumenti internazzjonali tad-drittijiet tal-bniedem. 

Minbarra l-adozzjoni ta' Direttiva anti-SLAPP, huwa rrakkomandat li r-Regolament Brussell Ia dwar il-
ġuriżdizzjoni, ir-rikonoxximent u l-eżekuzzjoni ta' sentenzi, jiġi riformulat bil-ħsieb li tiġi adottata regola 
speċifika dwar talbiet ta' malafama, u b'hekk issir distinzjoni fil-ġuriżdizzjoni bejn kawżi ta' malafama u reati 
ordinarji. Dan jillimita d-disponibbiltà ta' opportunitajiet għal għażla opportunistika tal-ġuriżdizzjoni (forum 
shopping) li jirriżultaw mir-Regolament kif inkwadrat bħalissa. Għal dan il-għan, huwa rrakkomandat li l-
ġuriżdizzjoni għandha tkun ibbażata fil-forum tad-domiċilju tal-konvenut, sakemm il-partijiet ma jiftehmux 
mod ieħor. Dan jippermetti lill-kelliema ta' interess pubbliku jipprevedu fejn se jkunu mistennija jiddefendu 

lilhom infushom, u jkun konformi mal-valuri ewlenin tar-Regolament Brussell Ia, b'mod partikolari l-
prevedibbiltà u l-limitazzjoni tal-għażla opportunistika tal-ġuriżdizzjoni.  

Prevedibbiltà akbar fir-rigward tal-eżiti tal-għażla tal-proċessi tal-liġi hija meħtieġa wkoll biex tiddiswadi 
litigazzjoni mingħajr mertu maħsuba biex trażżan il-parteċipazzjoni tal-pubbliku. Għaldaqstant, huwa 
rrakkomandat li tiġi nkluża regola ġdida fir-Regolament Ruma II li għandha tarmonizza r-regoli nazzjonali dwar 
l-għażla tal-liġi f'każijiet ta' malafama. Qed jiġi propost li din ir-regola għandha tiffoka l-ewwel nett fuq l-eqreb 
rabta mal-pubblikazzjoni u l-udjenza tagħha, b'mod partikolari l-liġi tal-post li lejh hija indirizzata l-
pubblikazzjoni. 

L-adozzjoni tal-leġiżlazzjoni anti-SLAPP hija ta' tħassib partikolarment urġenti fil-kuntest ta' Unjoni li bħalissa 
qed tiffaċċja sfidi bla preċedent għall-istat tad-dritt u d-demokrazija. Riformi li jirrikonoxxu r-rwol ċentrali tal-
ġurnalisti, l-NGOs u s-soċjetà ċivili fis-salvagwardja tal-istat tad-dritt jikkostitwixxu kontribut sinifikanti għall-
avvanz tal-valuri demokratiċi f'qasam fejn tant tentattivi oħrajn fallew.  

